
Rhaglen Ymweliadau Dysgu Rhagori swamwac
Tymor yr Haf 2008
Gwerthuso'r Canlyniadau
1. Cefndir:  Sail Resymegol yr ymweliadau dysgu
Ym mis Ebrill 2008, penderfynodd Grŵp Gweithredol RHAGORI Swamwac drefnu cyfres o ymweliadau dysgu i ysgolion, i ddangos ymarfer da ym meysydd themâu RHAGORI.  Cynlluniwyd yr ymweliadau dysgu hyn i gynnwys grwpiau bychain o staff (y dybiaeth oedd y byddai 6 athro ym mhob grŵp), gan ymweld ag ysgol am ddiwrnod. Y bwriad gwreiddiol oedd cynnal 7 ymweliad peilot, a gwerthuso'r canlyniadau a’u defnyddio’n sail i benderfynu a ddylid defnyddio'r fath ymweliadau’n ffordd o rannu ymarfer da. Cydlynwyd yr ymweliadau gan y tîm RHAGORI rhanbarthol, mewn partneriaeth ag Awdurdodau Addysg Lleol. 
Amcan yr ymweliadau dysgu oedd cyfnewid ymarfer gorau rhwng staff sy'n gweithio mewn ysgolion.  Gellid tybio fod ymarfer gorau ym myd addysg yn gysyniad fod un dull neu broses yn fwy effeithiol o ran cyflawni canlyniad penodol nag unrhyw ddull neu broses arall.  Gellid hefyd ddiffinio ymarfer gorau fel y ffordd fwyaf effeithiol ac effeithlon o gyflawni tasg.
Roedd yr Ymweliadau Dysgu'n rhoi cyfle i athrawon rannu ymarfer proffesiynol gyda'i gilydd, yn hytrach na mynychu rhaglen ddysgu broffesiynol yn trafod materion yn fwy damcaniaethol.  Yn ystod y cynllun peilot, cyfyngwyd y gweithgarwch hwn i ysgolion RHAGORI; yn y dyfodol, rhagwelir y bydd athrawon o ysgolion eraill yn cael eu cynnwys hefyd yn rhan o strategaeth ehangach i ledaenu ymarfer da. 
Amcanion penodol yr ymweliadau dysgu oedd: 
· Galluogi penaethiaid ac athrawon i ymweld ag ysgolion eraill, arsylwi ar ymarfer da, trafod materion sy'n dod i'r amlwg, a chryfhau eu hymwybyddiaeth o sut i gyflwyno darpariaeth debyg yn eu hysgolion eu hunain.
· Profi effeithlonrwydd ymweliadau dysgu fel methodoleg i hyrwyddo dysgu proffesiynol ac adeiladu gallu ysgolion i gyflawni amcanion y rhaglen RHAGORI.
· Yn sgil yr ymweliadau dysgu, paratoi defnyddiau i'w lledaenu'n electronig yn rhanbarthol / yn genedlaethol.
· Rhoi cyfle i ysgolion wneud ymweliadau dysgu i ysgolion ar draws y rhanbarth i gyd, heb eu cyfyngu i ardal eu hawdurdod addysg lleol eu hunain.
Cylchredwyd gwybodaeth am yr ymweliadau dysgu i bob ysgol RHAGORI ar draws y rhanbarth.  Nid oedd digon o ddiddordeb gan gyfranogwyr posibl ar gyfer dau o'r ymweliadau, felly ni ddigwyddodd y rheiny.  Roedd y ddau ymweliad hyn yn canolbwyntio ar: 
· Ddatblygu meddwl creadigol trwy Ddrama a Chwarae Rhan: Prosiect Cynhwysiad Cymdeithasol
· Llythrennedd – Gweithredu'r rhaglen Dal i Fyny
Roedd y pum ymweliad dysgu a ddigwyddodd yn ystod Tymor yr Haf yn canolbwyntio ar y meysydd ymarfer hyn: 
· Datblygu Dosbarth Maeth 
· Grŵp Magwraeth/ Llythrennedd 
· Athroniaeth i Blant (sgiliau meddwl)
· Gwella Llythrennedd a Lles Emosiynol 
· Darpariaeth Magwraeth
2. Trefniadau ariannol
Talwyd ysgolion i dderbyn ymweliad dysgu: Ffi ymgynghori £350 + athro llanw am un diwrnod (£173) = £523.  Hefyd, gwnaed taliadau i gyfranogwyr: Athro cyflenwi am un diwrnod £173 x 6 + costau teithio = £1278.  Roedd yr ymweliadau'n canolbwyntio ar y 3 thema a nodwyd gan yr Uned Pobl a Gwaith, ac yn golygu cydweithio agosach rhwng ysgolion mewn rhai achosion. Trefnwyd yr ymweliadau ar gyfer mis Mehefin / dechrau mis Gorffennaf.
3. Trefniadau Gweithredol
Roedd y broses ar gyfer rheoli'r gyfres o ymweliadau dysgu fel a ganlyn:
· Awdurdodau Addysg Lleol yn enwebu ysgolion addas i dderbyn ymweliadau (2/3 ar y mwyaf o bob awdurdod - cyfnod, ystod o gyd-destunau) 
· Staff y consortiwm yn paratoi cynnig ysgrifenedig ar gyfer yr ysgolion a fyddai'n derbyn yr ymweliadau
· Dosbarthu'r cynnig ysgrifenedig i'r ysgolion hynny, a nodi dyddiadau ar gyfer yr ymweliadau 
· Staff y consortiwm yn cysylltu â'r ysgolion hynny i holi am eu diddordeb, cytuno'r trefniadau
· Llythyr i holl ysgolion RHAGORI am ymweliadau dysgu, trefniadau ariannol, a ffurflen gais 
· Ymweld â phob ysgol dderbyn i gynllunio'r diwrnod 
· Dyddiad cau ar gyfer dychwelyd y ffurflenni cais
· Dyrannu llefydd – cyfranogwyr i ymweliadau dysgu
· Anfon llythyrau at ymgeiswyr llwyddiannus/ aflwyddiannus; cydlynu gyda chydlynwyr yr Awdurdodau Addysg Lleol
· Monitro'r ymweliadau dysgu - arsylwi ar y cyfranogwyr + cwblhau astudiaethau achos thematig  
· Gwerthusiad y cyfranogwyr - ffurflen adborth wedi'i chwblhau ar y diwrnod
· Adolygiad diwedd y diwrnod gyda'r ysgolion derbyn
· Dosbarthu asesiad o'r effaith i ysgolion
4. Crynodeb o ganlyniadau gwerthuso'r ymweliadau dysgu
Mae llu o fanteision gan Ymweliadau Dysgu, a nodwyd y canlynol o'r cynllun peilot:
· Mae datblygiad proffesiynol yn dod yn brofiad mwy personol, gydag ymwelwyr yn arsylwi'n uniongyrchol, ac yn cael cyfle i godi materion sy'n achosi pryder iddynt;
· Mae cynnig dewis o ymweliadau dysgu'n golygu y gall ysgol gasglu gwybodaeth ar faterion sy'n cysylltu'n uniongyrchol â blaenoriaethau'r ysgol;
· Roedd yr ymweliadau'n ceisio ehangu profiad staff, gan roi cyfle iddynt weld ffyrdd gwahanol o weithio y tu hwnt i'w hysgol neu i'w Hawdurdod Lleol eu hunain;
· Mae'r ymweliadau dysgu'n adeiladu ac yn cryfhau'r berthynas gydag ysgolion eraill, a gall hyn, mewn rhai achosion, arwain at fwy o gydweithio;
· Maent yn cynnwys staff ar bob lefel yn y ddadl broffesiynol am wella'r ysgol;
· Mae'r sesiynau briffio a'r sesiwn lawn yn annog staff i ddatblygu agwedd ysgol gyfan tuag at arwain a rheoli newid;
· Mae gan yr ymweliadau dysgu'r potensial i roi cyfle i unigolion ddangos "perchnogaeth" o syniad gan eu bod wedi gweld y syniad ar waith yn rhywle arall;
· Mewn llawer i achos, aeth staff cefnogol at yr ymweliadau yn ogystal ag athrawon dosbarth, gan rannu'r arweinyddiaeth am ddatblygu'r ysgol;
· Gall ymweliadau dysgu ysgogi awydd ar y cyd am ddysgu a lles plant, ac mae'r ymwelwyr yn mynd â'r awydd yma yn ôl gyda nhw i'w hysgolion eu hunain.
5.  Argymhellion
Hoffem barhau â'r rhaglen Ymweliadau Dysgu ym mlwyddyn academaidd 2007-8.  Wrth osod y rhaglen o ymweliadau, dylid ei haddasu yn ôl yr angen i baratoi ar gyfer rownd ceisiadau blwyddyn 4, yn seiliedig ar brosiectau cydweithredol a gynigir gan grwpiau o ysgolion gyda chefnogaeth yr Awdurdodau Lleol.  Yn benodol, rydym yn bwriadu:
· Canolbwyntio'n benodol ar y prif themâu a nodwyd yng ngwerthusiad yr Uned Pobl a Gwaith ac yn adroddiad arolwg Estyn;
· Gwahodd pob ysgol i ystyried a yw'n dymuno derbyn ymweliad dysgu, ac yna gweithio gyda'n cydweithwyr yn yr Awdurdodau Lleol i nodi'r patrwm ysgolion;
· Cynyddu nifer yr ysgolion cyfrwng Cymraeg sy'n derbyn ymweliadau;
· Dod o hyd i ysgolion derbyn yng Ngogledd a Gorllewin y rhanbarth, er mwyn gwella mynediad i Ymweliadau Dysgu ar gyfer cydweithwyr ym Mhowys, Gogledd Sir Gaerfyrddin, a Cheredigion;
· Cynnwys ysgolion uwchradd yn yr ymweliadau;
· Ystyried y ffordd orau o gynnwys Ysgolion Arbennig yn y broses o dderbyn ymweliadau;
· Rhoi adroddiadau o'r Ymweliadau Dysgu ar wefan SWAMWAC a gwefan RHAGORI;
· Cynnwys ysgolion nad ydynt yn rhan o RHAGORI yn y broses, i gefnogi lledaenu ymarfer da ymhellach;
· Ystyried, mewn rhai achosion, a fyddai'n addas i'r staff yn yr ysgolion sy'n derbyn ymweliadau dysgu i ddarparu cefnogaeth ymgynghorol bellach i ysgolion eraill.
Sue Davies
David Brunton
Cydlynwyr rhanbarthol RHAGORI SWAMWAC
Medi 2008
6. Canlyniadau cyffredinol
Gofynnwyd i bawb a gyfranogodd yn yr ymweliadau dysgu gwblhau holiadur gwerthuso, yn ymateb i ddeg datganiad ar raddfa pedwar pwynt.  Mae'r tabl canlynol yn dangos y canlyniadau cyfanred, ac yn cynnwys detholiad o'r sylwadau a wnaed gan gyfranogwyr.
	1. Derbyniais wybodaeth glir am agweddau ymarferol yr ymweliad dysgu cyn y digwyddiad (amser, lleoliad, trefn ac ati).


	Cytuno'n gryf
 70%


	Cytuno
 26%
	Anghytuno
4%
	Anghytuno'n gryf
0%

	Sylwadau
Ar y cyfan, roedd yr adborth ar weinyddu'r ymweliadau a'r wybodaeth ymarferol yn gadarnhaol.  Fodd bynnag, trefnwyd yr ymweliadau ar rybudd gweddol fyr er mwyn cwblhau'r gyfres gyntaf cyn wythnosau olaf Tymor yr Haf. Mewn dau achos, bu raid i athrawon wneud galwadau ffôn i gael eglurhad o'r trefniadau.  Roedd y sylwadau'n cynnwys: 
· 'Rhybudd ac amserlen yn fyr – a wnewch chi ail-adrodd yr ymweliadau yn y dyfodol â thipyn mwy o rybudd ymlaen llaw.'
·  'Roedd gwybodaeth gynhwysfawr am yr ymweliad.'
·  'Roedd yr wybodaeth yn glir iawn ac yn gryno.'


	2. Roeddwn yn gallu mynychu ymweliad dysgu a oedd yn uniongyrchol berthnasol i gynlluniau datblygu f'ysgol fy hun.


	Cytuno'n gryf
 74%
	Cytuno
 22%
	Anghytuno
0%
	Anghytuno'n gryf
0%

	4% Ddim yn berthnasol
Sylwadau
Dim ond 5 ymweliad dysgu a gynhaliwyd yn ystod tymor yr haf, gan gyfyngu ar yr ystod o feysydd a gynhwyswyd. Fodd bynnag, lle'r oedd cysylltiad rhwng ffocws yr ymweliad dysgu a chynlluniau datblygu cyfredol yr ysgol, teimlai’r cyfranogwyr fod yr ymweliadau’n berthnasol iawn o safbwynt proffesiynol.
· 'Roeddem yn bwriadu yn cychwyn grŵp magwraeth ym mis Medi. A finnau'n gynorthwyydd meithrin, byddaf yn gyfrifol am y grŵp. Roedd yr ymweliad yn werthfawr iawn.'
· 'Enghreifftiau eithriadol o ddisgyblion yn cael eu hannog i fod yn annibynnol yn eu dysgu a’r sgiliau dysgu a meddwl - athrawon yn hwyluswyr, rhagorol.'
·  'Diddorol, addysgiadol, ac yn ysbrydoliaeth!'



	3. Rheolwyd y trefniadau ymarferol am y diwrnod yn effeithlon.


	Cytuno'n gryf
96 %
	Cytuno
 4%
	Anghytuno
0%
	Anghytuno'n gryf
0%

	Sylwadau
Roedd yr ysgolion a oedd yn derbyn yr ymweliadau'n gyfrifol am y trefniadau ymarferol (gan gynnwys arlwyo) ac am gynllunio'r diwrnod.  Roedd y cyfranogwyr yn canu eu clodydd.
· 'Diwrnod ardderchog, wedi'i drefnu'n dda.'
· 'Croeso hyfryd, fe fwynheais y profiad yn fawr iawn.’
· 'Aeth y diwrnod fel wats, a chafodd ei reoli'n effeithlon.'
· 'Rheolwyd y trefniadau ymarferol yn effeithlon iawn, gan ganiatáu i ni gael ein tywys o gwmpas yr ysgol am ysbaid cyn arsylwi ar y Grŵp Magwraeth.'


	4. Rodd y briff cychwynnol ar ddechrau'r ymweliad dysgu'n rhoi trosolwg da i mi o'r gwaith y mae'r ysgol yn ei wneud trwy gyllid RHAGORI.


	Cytuno'n gryf
 96%
	Cytuno
4%
	Anghytuno
0%
	Anghytuno'n gryf
0%

	Sylwadau
Ym mhob achos, roedd staff yr ysgol yn cyflwyno'r diwrnod, gan esbonio cyd-destun, rhesymeg, a manylion y gwaith a wnaed. Roedd y sylwadau'n cynnwys:
· 'Trosolwg clir a chryno, yn rhoi dealltwriaeth dda o gyd-destun yr ysgol.' 
· 'Roedd y Pennaeth yn ysbrydoliaeth ac yn gallu rhoi disgrifiad cynhwysfawr o waith yr ysgol.'
· 'Cawsom drosolwg da iawn o'r gwaith mae'r ysgol yn ei wneud gyda chyllid RHAGORI, cyn yr arsylwi. Cawsom hefyd gyfle i drafod unrhyw gwestiynau gyda'r pennaeth ar ôl yr arsylwi.' 



	5. Yn ystod yr ymweliad dysgu, cefais gyfle i weld y gwaith y mae'r ysgol yn ei wneud gyda chyllid RHAGORI.


	Cytuno'n gryf
 100%
	Cytuno
0%
	Anghytuno
0%
	Anghytuno'n gryf
0%

	Sylwadau
Roedd cyfranogwyr yn falch o'r cyfle i arsylwi ar yr ymarfer yn uniongyrchol, a hefyd i drafod unrhyw broblemau gyda'r staff perthnasol.
· 'Gwych i weld staff sy'n ymroddedig i weledigaeth a gwerthoedd yr ysgol – yr holl staff.'
· 'Mae'n amlwg fod y staff wedi ymroi i'r strategaethau a sefydlwyd.'
· 'Fe wnes i lwyr werthfawrogi'r cyfle i weld gwers athroniaeth Bl 5/6 - rhagorol!'
· 'Dangoswyd gweithgareddau ardderchog.'
· 'Amser wedi'i neilltuo i ymweld â gwahanol ardaloedd yr ysgol, y staff yn groesawgar iawn ac yn awyddus i rannu arfer da.'
· 'Amser wedi'i neilltuo i ymweld â stafelloedd dosbarth a siarad â'r staff.  Cyfle i siarad â'r staff amser cinio.'
· 'Ymweliad diddorol ac addysgiadol!  Roedd pawb yn frwd ac yn barod i drafod eu prosiect yn agored.'  


	6. Yn ystod yr ymweliad dysgu, cefais gyfle i siarad â'r staff a'r disgyblion am y gwaith mae'r ysgol yn ei wneud.


	Cytuno'n gryf
 100%
	Cytuno
 0%
	Anghytuno
0%
	Anghytuno'n gryf
0%

	Sylwadau
Roedd cyfranogwyr yn gwerthfawrogi'r cyfle i drafod gyda disgyblion a staff yn ystod y diwrnod.
· 'Roedd y staff i gyd yn barod i rannu syniadau a thrafod problemau posib a allai ddod i'm rhan.'
· 'Gwerthfawrogi'r amser a neilltuwyd i drafod gyda rheolwyr a staff – roedd y daith o gwmpas yr ysgol o fudd.'
· 'Roedd y plant yn gyfeillgar a'r staff yn hapus i ddangos eu dosbarthiadau ar waith.'
· 'Cafwyd cyfle trwy gydol y diwrnod i siarad â'r staff a'r plant.'
· 'Roedd pob aelod o'r staff yn fwy na pharod i ateb unrhyw gwestiynau a oedd gyda ni.'



	7. Yn ystod y sesiwn lawn, cefais gyfle i feddwl am, a thrafod, sut y gallai f'ysgol innau ddatblygu ei darpariaeth ei hun yn y maes hwn.


	Cytuno'n gryf
 83%
	Cytuno
 17%
	Anghytuno
0%
	Anghytuno'n gryf
0%

	Sylwadau
Roedd sesiwn lawn ar ddiwedd pob ymweliad dysgu, i ganiatáu trafodaeth am sut gall ysgolion eraill arloesi yn yr un modd, ond gan eu haddasu yn ôl eu hanghenion penodol.
· 'Cyfleoedd trwy'r diwrnod i werthuso, trafod, herio, a dysgu.'
· 'Roedd y pennaeth a'i ddirprwy ar gael i drafod problemau.  Croeso arbennig iawn.'
· 'Atebwyd y rhan fwyaf o'r cwestiynau yn ystod y diwrnod. Erbyn y diwedd, roeddwn wedi fy syfrdanu.'
· 'Roedd y sesiwn lawn yn rhoi cyfle i ni holi'r Pennaeth a thrafod ymhlith ein gilydd sut y gallwn ni ddatblygu darpariaeth yn y maes hwn.'
· 'Rhoddwyd defnyddiau gwych i ni, gan gynnwys taflenni arsylwi a gwerthusiad o RHAGORI, a oedd yn fuddiol iawn.'


	8. Mae gen i syniad clir o’r modd yr hoffwn ddefnyddio’r gwaith y mae'r ysgol yn ei wneud er mwyn datblygu'r ddarpariaeth ymhellach yn f'ysgol fy hunan.


	Cytuno'n gryf
 96%
	Cytuno
 4%
	Anghytuno
0%
	Anghytuno'n gryf
0%

	Sylwadau
Awgryma’r adborth fod cyfranogwyr wedi cael gwahanol fathau o fudd o'r ymweliadau, gan ddibynnu ar eu swyddogaeth benodol yn eu hysgolion, ac ar sefyllfa bresennol eu hysgolion o ran arloesi mewn meysydd sy'n berthnasol i'r ymweliad dysgu.  Weithiau, ceisiai’r Penaethiaid fod yn fwy clir yn eu meddyliau eu hunain am gyfeiriad strategol eu hysgolion, ond roedd aelodau eraill o staff, gan gynnwys cynorthwywyr dysgu, yn pryderu mwy am strategaethau dysgu, addysgu, a lles.  Roedd y sylwadau'n cynnwys:
· 'Rwyf wedi cyffroi, braidd, wrth ystyried cychwyn y grŵp magwraeth ar ôl yr ymweliad hwn.'
 'Da yw gweld enghraifft o ymarfer eithriadol.'
· 'Buaswn i'n dwlu ar gael cyfle i fy staff weld yr hyn welais i heddiw.'
· 'Yn bendant, mae’n faes y byddwn ni'n edrych ar ei ddatblygu yn awr.'
· 'Rwy'n frwd iawn ynglŷn â’r ymweliad, ac allaf i ddim aros i rannu syniadau gyda gweddill fy nghydweithwyr.'
· 'Gadawon ni gyda nifer o syniadau hyfryd ac ymarferol ar gyfer datblygu'r ddarpariaeth ymhellach yn ein hysgol ni.'
· 'Bwriadwn gychwyn grŵp magwraeth, felly roedd yr ymweliad hwn yn werthfawr iawn.'
· 'Er bod gennym Grŵp Magwraeth llwyddiannus ar hyn o bryd, roedd yr ymweliad yn gyfle i drafod problem cynaladwyedd (o ran cyllid) gyda chyd-bennaeth.'



	9. Teimlais fod yr ymweliad dysgu'n werthfawr o ran fy nysgu proffesiynol fy hun.


	Cytuno'n gryf
 96%
	Cytuno
 4%
	Anghytuno
0%
	Anghytuno'n gryf
0%

	Sylwadau
· 'Mae llawer o bethau y gallaf eu gwneud i wella amgylchedd yr adeilad yn f'ysgol i.'
· 'Diwrnod rhagorol - yn amlwg yn dîm arweiniol gyda gweledigaeth (a fydd yn gwneud i mi feddwl yn ofalus am f'ysgol fy hunan).'
· 'Ysbrydoliaeth anhygoel.'
· 'O gymorth mawr i drafod syniadau newydd, gan edrych gyda llygaid a chlustiau gwahanol.'
· 'A finnau'n athro newydd, dwi bob amser yn croesawu cyfle i weld beth mae ysgolion eraill yn ei wneud, ac i gasglu syniadau newydd.'
· 'Roeddwn wedi darllen am grwpiau magwraeth, ond roedd gweld un ar waith yn cadarnhau'n bendant yn fy meddwl i y byddai grŵp tebyg yn f'ysgol i o fudd i'r disgyblion.'


	10.  Credaf fod ymweliadau dysgu'n ffordd effeithiol o rannu ymarfer da rhwng ysgolion.


	Cytuno'n gryf
 100%
	Cytuno
 0%
	Anghytuno
0%
	Anghytuno'n gryf
0%

	Sylwadau
Roedd yr adborth yn dangos lefel uchel o ymrwymiad i ymweliadau dysgu fel ffordd o ddysgu am ymarfer da mewn ysgolion eraill.  Mewn rhai achosion, aeth mwy nag un aelod o staff o bob ysgol ar ymweliad dysgu; teimlwyd fod hyn yn ffordd arbennig o gryf o ysgogi newid yn eu hysgolion eu hunain.
· 'Credaf yn gryf taw ymweliadau dysgu yw'r ffordd ymlaen i wella ysgolion – yn arbennig ar draws awdurdodau.'
· 'Cymaint i fynd â fe'n ôl gyda mi – alla i ddim aros tan y cyfarfod staff nesaf.'
· 'Dylai cyfle i ymweld ag ysgolion eraill fod yn orfodol ar bob athro – i rannu syniadau ac arbenigedd.'
· 'Mae wedi bod yn ymweliad gwych, sydd wedi cyfrannu'n fawr at fy nysgu proffesiynol.'
· 'Cyfle gwych i allu trafod llawer o faterion pwysig gyda chydweithwyr o awdurdodau addysg gwahanol.'
· 'Byddai'n wych pe byddai cyfle i fwy o staff wneud ymweliadau dysgu.'



